
Fèy enfòmasyon sa a bay repons pou pifò kesyon moun poze souvan (FAQs) sou sante konsènan krezòl. Pou jwenn plis 
enfòmasyon, rele Sant Enfòmasyon CDC (CDC Information Center) nan nimewo 1-800-232-4636. Fèy enfòmasyon sa a se youn nan 
yon seri rezime sou sibstans danjere ak efè yo genyen sou sante. Li enpòtan pou ou konprann enfòmasyon sa yo paske sibstans sa 
yo ka danjere pou ou. Lè ou ekspoze nan nenpòt sibstans danjere, efè li depannde dòz la, kantite tan ou ekspoze ladan, kijan ou 
ekspoze ladan, karakteristik pèsonèl ou ak abitid ou, epitou si gen lòt sibstans chimik ki la lè ou ekspoze ladan.

REZIME: Moun ekspoze nan krezòl sitou lè yo respire lè ki gen lafimen vwati, lè ki soti nan 
kay ki chofe avèk chabon oswa bwa, ak lè yo fimen sigarèt. Krezòl gen pwopriyete pou 
wouye epi nivo wo yo kapab lakòz brili sou po ak brili andedan si yon moun absòbe li, 
anplis domaj nan fwa ak ren, epi pètèt lanmò. Nivo ba yo lakòz iritasyon nan zye, nen ak 
gòj. Yo te jwenn krezòl o, krezòl m, krezòl p, ak krezòl melanje nan omwen 210, 22, 310, ak 
70 sou 1,678 chantye ki la oswa ansyen chantye nan Lis ki Gen Priyorite Nasyonal [National 
Priorities List (NPL)], yo chak apa, Ajans Pwoteksyon Anviwònman [Environmental 
Protection Agency (EPA)] te idantifye.

Kisa krezòl ye? 
Krezòl se yon gwoup sibstans chimik ki egziste anpil nan 
lanati epi yo fè nan manifakti. Nan fòm pirifye yo, yo se solid 
ki san koulè, epi yo ka tounen likid si yo se melanj. Krezòl santi 
tankou medikaman.

Gen twa (3) fòm krezòl ki diferan enpe nan estrikti chimik 
yo:òto-krezòl (krezòl o), meta-krezòl (krezòl m, ak para-krezòl 
(krezòlp). Fòm sa yo egziste apa oswa kòm yon melanj. Yo 
itilize krezòl pou fonn lòt sibstans chimik, kòm dezenfektan 
ak dezodorizan, epi pou fè lòt sibstans chimik.

Krezòl ka fòme nòmalman nan kò a nan lòt konpoze. Yo 
jwenn krezòl nan anpil manje ak nan bwa ak lafimen tabak, 
petwòl brit, kòlta, ak nan melanj chimik yo itilize kòm ajan 
konsèvasyon bwa. Ti òganis ki nan tè ak dlo pwodui krezòl lè 
yo dekonpoze materyèl ki nan anviwònman an.

Kisa k ap pase krezòl lè yo antre nan 
anviwònman an?

 • Krezòl antre nan anviwònman an apati sous natirèl, 
lafimen vwati, konbistyon, manifakti ak itilizasyon ak 
kote ki gen dechè.

 • Nan lè a, krezòl dekonpoze an lòt sibstans chimik. 

 • Krezòl yo evapore dousman nan tè ak sifas dlo, men 
bakteri kapab degrade yo vit.

 • Krezòl pa tache solid nan tè; poutèt sa, yo ka deplase 
pou ale nan dlo anba tè ki anba sifas tè a.

 • Krezòl yo ka dire pi lontan nan dlo anba tè ki fon oswa 
nan dlo ki pa gen bakteri.

 • Nan tè, mwatye kantite total krezòl yo ap dekonpoze 
nan apeprè yon semèn.

 • Krezòl pa sanble anpile nan pwason oswa nan lòt 
òganis.

Kijan mwen ta ka ekspoze nan krezòl?
 • Si ou respire lè kontamine ki soti nan lafimen vwati, 

konbistyon chabon oswa bwa, rafinri petwòl, oswa 
lafimen sigarèt.

 • Si ou travay nan yon kote ki fè oswa itilize krezòl ou ka 
ekspoze ladan lè ou respire lè a oswa lè li tonbe sou po 
kò ou.

 • Lè ou manje, tankou sòs tomat, tomat, fwomaj, bè, ak 
bekonn, oswa lè ou bwè bwason tankou kafe, te nwa, 
wiski, koyak, ak wonm, men anjeneral nivo yo ba epi yo 
pa danjere. 

 • Si ou bwè dlo kontamine ki toupre kote ki gen pil fatra 
oswa dechè danjere kote yo ka estoke oswa antere 
krezòl. 

Kijan krezòl kapab afekte sante mwen?
Pifò krezòl ou ka absòbe ap antre nan kouran sangen ou, men 
mwens ap antre nan san ou si gen kontak ki fèt avèk po kò ou.

Moun ekspoze souvan nan krezòl nan nivo ki ba anpil epi ki 
pa danjere, men lè yon moun respire nivo krezòl ki wo anpil, 
absòbe yo oswa pase yo sou po kò li, sa kapab danjere anpil 
paske yo se sibstans ki gen pwopriyete pou wouye.  Si yon 

moun rale nivo krezòl ki wo pandan yon tan kout sa ap lakòz 
moun nan gen iritasyon nan zye, nan nen ak nan gòj li. Nou 
konnen lòt enfòmasyon ki piti anpil sou efè ki genyen lè 
moun respire krezòl. Absòpsyon nivo ki wo ap lakòz brili nan 
bouch ak gòj, doulè nan vant, vomisman, pwoblèm ren, ak 
efè sou san ak sistèm nève a. Kontak sou po avèk nivo krezòl 
ki wo kapab boule po a epi domaje ren yo, fwa a, san an, 
poumon yo, ak sèvo a. Moun nan ka mouri nan toulède ka yo. 
Nou pa konnen ki efè k ap genyen lè yon moun absòbe nivo 
krezòl ki ba oswa lè po moun nan pran kontak avèk yo.  

Etid yo fè sou bèt te jwenn lezyon tou andedan nen ak domaj 
nan glann tiwoyid sou bèt ki te manje sa ki te gen sitou krezòl p  
oswa yon melanj krezòl m ak krezòl p. Etid yo fè sou bèt yo 
montre krezòl pa ta pètèt afekte repwodiksyon sou moun. 

Kijan krezòl kapab lakòz kansè? 
Pa gen etid ki disponib sou efè kanserijèn krezòl. Etid yo fè 
sou bèt montre krezòl ka ogmante posiblite pou kèk sibstans 
chimik kanserijèn lakòz timè. 

EPA detèmine krezòl se sibstans ki ka lakòz moun gen kansè.

Kijan krezòl kapab afekte timoun yo? 
Timoun yo kapab ekspoze nan krezòl menm jan adilt yo ta ka 
ekspoze. Pa gen fason ki inik pou timoun yo ekspoze ladan. 
Pa gen etid yo fè sou timoun ki ekspoze nan krezòl, men yon 
tibebe ki te gen yon solisyon krezòl ki te tonbe sou tèt li pa 
aksidan te soufri domaj grav nan po li, fwa li, ak ren li, epi 
tibebe a te vin nan koma, epitou li te mouri nan 4 èdtan apre 
aksidan an. 

Nou pa konnen si lè fanm ansent ekspoze nan krezòl sa 
kapab danjere pou tibebe ki nan vant yo. Etid yo fè sou bèt yo 
endike lè yon fanm ansent ekspoze nan nivo ki danjere pou 
li sa kapab gen efè negatif sou fetis la. Pa gen rapò yo fè sou 
krezòl nan lèt manman. 

Kijan fanmi yo kapab redui risk pou yo 
ekspoze nan krezòl?

 • Si fanmi yo evite lafimen tabak nan anviwònman an, ki 
gen krezòl, sa ap redui nivo yo ekspoze nan krezòl. 

 • Yo ta dwe konsève ajan netwayaj kay ak dezenfektan 
ki gen krezòl lwen jèn timoun yo pou evite aksidan 
anpwazònman ak brili sou po.

Èske gen yon tès medikal pou detèmine si 
mwen te ekspoze nan krezòl?
Tès yo disponib  epi yo mezire kantite krezòl ki nan pipi a. Tès 
yo dwe fèt nan 1 jou apre ou te ekspoze nan krezòl, paske 
krezòl dekonpoze vit nan kò a. 

Paske krezòl egziste nòmalman nan kò a, yo ta dwe konpare 
rezilta tès pou lè yon moun ekspoze nan krezòl avèk rezilta 
tès yo fè pou menm moun nan swa anvan li te ekspoze nan 
krezòl oswa anpil jou apre li te ekspoze. 

Èske gouvènman federal la te fè 
rekòmandasyon pou pwoteje sante moun?
Administrasyon pou Sekirite ak Sante nan Travay 
[Occupational Safety and Health Administration (OSHA)] fikse 
yon limit 5 ppm pou krezòl ki nan lè a pou pwoteje travayè yo 
pandan peryòd travay 8 èdtan yo. 

Ki kote mwen kapab jwenn plis enfòmasyon? 
Pou jwenn plis enfòmasyon, kontakte Agency for Toxic Substances and Disease Registry, Division of Toxicology and Human 
Health Sciences, 1600 Clifton Road NE, Mailstop F-57, Atlanta, GA 30333. 
Telefòn: 1-800-232-4636, FAKS: 770-488-4178. 
ToxFAQsTM Adrès Entènèt nan WWW se http://www.atsdr.cdc.gov/toxfaqs/index.asp.  
ATSDR kapab fè ou konnen kote pou jwenn klinik sante nan travay ak anviwònman. Espesyalis yo kapab rekonèt, evalye, epi 
trete maladi moun pran lè yo te ekspoze nan sibstans danjere. Ou kapab kontakte depatman sante kominotè oswa depatman 
sante eta a oswa depatman kalite anviwònman si ou gen nenpòt lòt kesyon oswa enkyetid.


